
Урушда ёлген журналистлени 
атлары – конвертледе

«Заман» газет чыгъып башлагъанлы быйыл 100 жыл 
толады. Анга атап редакцияда тюрлю-тюрлю жыллада 
ишлегенлени суратлары салынып, кёрмюч къурал-
гъанды эмда энчи китап да жарашдырылгъанды. Бу 
кюнледе уа «Заманны» юбилейине жораланып дагъы-
да бир ахшы иш болгъанды: ана тилибизде чыкъгъан 
газетде ишлей тургъанлай, къаламны сюнгюге алы-
шып, фашист ууучлаучула бла къанлы сермешлеге 
кирип, жигитлик, кишилик да этген журналистлени 
атлары бла конвертле чыгъарылгъандыла.

Конвертни сол жанында Тёбен Чегемден урушха ке-
тип, андан къайтмай къалгъан аскерчилеге ишленнген 
эсгертмени сураты салыныпды. 

Газетибизни тарыхында биринчи кере болгъан бу 
аламат ишге Къабарты-Малкъар Республиканы кол-
лекционерлерини биригиуюню келечиси Ауес Тхакахов 
себеплик этгенди. 

Битеу да жюз почта карточка чыгъарылгъанды. Ала-
да уа Афашокъаланы Ибрагимни, эгечле Беппайланы 
Фатиматны бла Фаризатны, Будайланы Азретни, Гур-
туланы Солтанбекни, Жаболаны Асхатны, Мусукаланы 
Алийни, Османланы Дадашны, Чеченланы Билялны 
бла Шауаланы Ахматны атлары жазылыпдыла.  Ала 
Ата журтубузну жалынчакъсызлыгъы ючюн жанларын 
бергендиле. Аланы унутмау бизни сыйлы борчубузду.

Ана тилибизде чыкъгъан 
газетге атам дайым жаз-
дыргъанды эмда сюйюп да  
окъугъанды. Биз да, къа-
рындашым, эгечим да, аны 
кёзюнден, «Заманнга» жаз-
дырмай къалмайбыз. Газет  
кюнден-кюннге  игиден-иги 
бола баргъанын чертип ай-
тыргъа сюеме. Анга быйыл 
100 жыл толгъанын да би-

леме. Аны себепли, мен оюм этгенден, биз, таулула, 
аны даражасын бютюн кётюрюрге, тиражы бютюн 
уллу болурча этерге керекбиз. 

Газетни кёп тюрлю магъанасы барды. Ана тилни 
сакълау, аны байыкъландырыу – аладан бириди. 
Малкъар театрны жаш актёрлары айтып билеме: «За-
ман» газет  ана тилни бютюн иги билирге себеплик 
этеди деп. Миллетибизни жангыз газетине тутхуч-
лулукъ эталмагъаныбызны айыплы ишге санайма.  
Аны айтханым, газетибиз, театрыбыз, ансамблибиз 
болгъан къадарда, миллетибиз жашарыкъды, тили-
биз, маданиятыбыз да айнырыкъдыла. Алай эсе уа, 
атыбыз да айтыллыкъды. 

АТМЫРЗАЛАНЫ Расул, 
Къулийланы Къайсын атлы 

Малкъар къырал драма театрны актёру.  

Гёжефлерибизни КъМР-ни 
Башчысы алгъышлагъанды

Солуу кюнледе Сколковода Россейни тиширыула-
рыны бла эр кишилени араларында эркин тутушуудан 
чемпионаты бардырылгъанды. Мында кеси ауурлукъ-
ларында хорлагъанла Жаз Олимпиада оюнлагъа 
къатышырыкъдыла. 

Бу эришиуледе Къабарты-Малкъарны келечилери 
жетишимли болгъандыла. 74 килограммда эришген 
Анзор Закуевни бла 86 килограммда сермешген Ша-
уаланы Маликни КъМР-ни Башчысы Казбек Коков 
кесини телеграм каналында алгъышлагъанды. 

Жашла ахыр  эришиулеге жетип, къаты сермешген-
диле. Анзор Закуев «алтынны» ычхындырмагъанды. 
Шауаланы Малик, дагъыстанлы гёжеф бла сермеше, 
7:4 эсеп бла  бошагъан эди турнирни, алай, судьяла-
ны къауумуну оноуу бла, дагъыстанлыгъа алгъадан 
саналмай къалгъан 4 балл къошулуп, хорламны анга 
бергендиле. Шауа улу «кюмюшге» тийишли болгъан-
ды.

Казбек Валерьевич жашлагъа мындан ары да же-
тишимли болурларын тежегенди. 

КЪАСЫМЛАНЫ Аминат. 

Келген къонакълагъа устала 
Бачиланы Хамзат, Курданланы 
Рашит, Солтанланы Расул, Гузи-

ланы Рашит таулу бичакъны къа-
лай этилгенини, аны не энчилиги 
болгъаныны юсюнден айтханды-

Миллетни туугъан жерине 
къайтханына – уллу къууанч

Нальчикни курорт залында къарачай-малкъар халкъ ту-
угъан жерине къайтханына жоралап  байрым кюн  3 май-
да уллу байрам болгъанды. Мекямны аллын а Локияланы 
Рашитни  жыйымдыгъындан таулу тиширыула бичген 
ариу оюула бла кийизле жасагъандыла. Биринчи къатны 
залын а озгъан ёмюрледе жашагъан белгили инсанланы 
суратлары бла   миллет кийимлени кёрмючю бютюн ариу 
этгендиле. Дагъыда алайда  фахмулу къол усталарыбыз-
ны ишлерин кёрюрге онг да  болгъанды. 

КъМР-ни Башчысы Казбек Коков 1941-
1945 жыллада Уллу Ата журт урушда 
Хорламны 80-жыллыгъын байрамлаугъа 
хазырланыу эмда аны бардырыу жаны бла 
къурау комитетни жыйылыуун бардыр-
гъанды. Кенгешге КъМР-ни Парламентини 
Председатели Татьяна Егорова, КъМР-ни 
Правительствосуну Председатели Мусукла-
ны Алий, КъМР-ни Башчысыны Админи-
страциясыны таматасы Мухамед Кодзоков, 
министерстволаны бла ведомстволаны, 
шахарланы бла районланы администрация-
ларыны, жамауат биригиулени башчылары 
къатышхандыла.

– Кёп да бармай биз Хорламны 79-жыллыгъ-
ын белгилерикбиз. Бюгюнлюкде бу байрам 
бютюн уллу магъананы тутады: ол, халкъы-
бызны аскер жигитлигини бла чыдамлыгъыны 
белгиси болуп къалмай, шёндю Европада 
жангыдан баш кётюрюп башлагъан нацизмге 
бла фашизмге къажау кюрешде хорламны 
белгисиди эмда  кёллендирген кючдю. Хорла-
рыгъыбызгъа уа чыртда ишекли тюйюлбюз», 
- дегенди Казбек Коков, жыйылыуну башлай.

Уллу Хорламны келир жыл толлукъ 80-жыл-
лыгъыны юсюнден айта, республиканы 
оноучусу былай чертгенди: «Ол жылны биз 
совет халкъны фашизмге къажау кюрешинде 
Хорламына, бюгюнлюкде, битеу дунияда, 
ол санда, Президентибиз айтханлай, «эсин, 
намысын да тас этип», Экинчи дуния урушну 
тарыхын тюрлендирирге кюрешген Европада 
да,  миллионла бла адамланы къырылыудан 
къутхаргъанланы эмда азатлагъанланы жи-
гитликлерине махтау салыу жаны бла ишле 

бла толтурургъа борчлубуз. Ол жылны биз, 
ёсюп келген тёлюбюзню къайгъысын кёрюп, 
Хорламны ниетлери бла толтурургъа керек-
биз. Къыралыбызны Президенти  шарт борч 
салгъанды: «Ол байрамны биз бек къууанчлы 
ётдюрюу бла чекленип къалмай, Хорламны 
ниетлери эм бийикде  болурча этерге керекбиз. 
Бек башы – битеу байрам  ишлени терен магъ-
аналары болсунла. Ол борчну саулай эмда 
планнга кёре толтурургъа керекбиз». 

Россейни Президенти Владимир Путинни 
2025 жылда Уллу Хорламны байрамына ха-
зырланыуну эмда аны бардырыуну юсюнден 
Указына тийишлиликде Къабарты-Малкъарда 
да энчи план жарашдырылгъанды. Анга тюр-
лю-тюрлю ишледен 80-ден артыгъы киредиле 
– маданият, спорт, билим бериу жаны бла ма-
дарладан башлап. Белгиленнген жумушланы 
тамамлаугъа  муниципалитетле, маданият 
юйле, китапханала, жыр-тепсеу къауумла, 
жамауат эмда билим бериу биригиуле эмда ре-
спубликаны предприятияларыны бла организа-
цияларыны уруннганлары къатышырыкъдыла.

Жыйылыуда билдириуле бла КъМР-ни 
маданият министри, къурау комитетни  се-
кретары Мухадин Кумахов, КъМР-ни урунуу 
эмда социал къоруулау министри Асанланы 
Алим, Нальчик эмда Прохладна шахар окру-
гланы жер-жерли администрацияларыны 
башчылары Таймураз Ахохов бла  Андрей 
Журавлев сёлешгендиле. 

Казбек Коков байрам ишлени планына 
жангыдан къараргъа эмда тюрлениуле кий-
ирирге буюргъанды. Уллу Ата журт уруш бла 
байламлы эсгертмелени бла къабырланы 

 Байрам

Битеу жарсыулагъа да эс бёлюнюрюкдю
Шабат кюн КъМР-ни Башчысы Казбек Коков 

кезиулю приёмун бардыргъанды. Анда сёз шахарла-
рыбызны бла эллерибизни тапландырыуну  эм спорт 
объектлени жангыртыуну юсюнден баргъанды. 

Ол кюн регионну таматасы энчи аскер операциягъа 
къатышхан аскерчилени къаууму бла да тюбешгенди. 
Аланы тилеклери административ, медицина болуш-
лукъ, реабилитация бла байламлы болгъандыла. 

Ызы бла Казбек Валерьевич тийишли  буйрукъла 
бергенди эм аланы толтурууну  энчи эсепге алгъанды. 

– Не жаны бла да биз жашлагъа онг тапдырлыкъ-
быз, – деп чертгенди кесини телеграм каналында 
республиканы оноучусу.

ТАППАСХАНЛАНЫ Аминат.

Нальчикде келир жыл  
Хорламны паркы къураллыкъды

сакълау жаны бла мадарла этерге керекли-
син эсгертгенди. Планнга ветеранлагъа, тул 
къалгъан юй бийчелеге эмда инсанланы бир-
бир къауумларына болушлукъ тапдырыуну 
мадарлары да киредиле.

Регионну Башчысы Россейге къажау сю-
елген къыралла аны аманлар ючюн къал-
магъанларын эсге салып, аны бла байламлы 
Уллу Ата журт урушну кезиуюнде этилген  
жигитликле тарыхда къалырча этерге кере-
клисин айырып айтханды. «Ол жаны бла уллу 
жамауат иш тамамланылыргъа керекди», – 
деп чертгенди.

– Уллу Ата журт урушда Хорламны 80-жыл-
лыгъыны байрамы бийик даражада ётер 
ючюн барыбыз да анга тынгылы хазырла-

ныргъа, къолубуздан келгенни аямазгъа 
керекбиз. Биз Хорламны деменгилилигин 
не бла кёргюзталлыкъбыз – республиканы 
экономикасын бла социал бёлюмюн бютюн 
бек айнытыу бла эмда энчи аскер операци-
ягъа къатышхан жерлешлерибизге бла аланы 
юйюрлерине не къадар толу болушлукъ тап-
дырыу бла, - дегенди Казбек Коков.

Ахырында КъМР-ни Башчысы 2025 жыл-
ны 9 майына Нальчикде Хорламны аты бла  
къураллыкъ паркны проектин  кёргюзтюрге 
буюргъанды. Анда энчи аскер операцияда 
кеслерини аскер борчларын толтура туруп 
ёлгенлеге да эсгертме салынырыкъды, деп 
билдиргендиле КъМР-ни Башчысыны бла 
Правительствосуну пресс-службасындан.

КъМР-ни Башчысы Казбек Коков Рос-
сейни Президенти Владимир Путинни 
башламчылыгъы бла тохташдырылгъан 
Юйюрню жылын Къабарты-Малкъарда 
бардырыу жаны бла къурау комитетни 
жыйылыуун ётдюргенди. 

Юйюрню жылы республикада быйыл 24 
январьда къууанчлы халда ачылгъан эди. 
Бюгюнлюкде уа анга жораланып тюрлю-
тюрлю ишле бла жумушла къураладыла - 
кёрмючле, эришиуле, ингирле, тюбешиуле, 
сюзюуле.

– Барыбыз да кёргенликден, Президенти-
бизни башламчылыкъларыны бла оноула-
рыны хайырындан арт жыллада халкъгъа, 
бек алгъа уа сабийли юйюрлеге, болушлукъ 
тапдырыу игиленнгенди, ол жумушлагъа 
бёлюннген ахчаны ёлчеми да ёсгенди – был-
тыр 30 миллиард сомдан асламгъа. Эндиге 
дери бир заманда да этилмеген аллай ма-
дарла халкъны файдалары тутхучлу ёсерча 
этгенлери бла къалмай, жамауатны къолайы 
ёсгени ючюн экономиканы айныууна уллу 
кюч бергендиле. Юйюрню жылында этиллик 
мадарла ол жетишимлени бегитирге онг 
берликдиле. Бек башы уа – аланы хайырын-
дан халкъыбызны санын сакъларгъа эмда 
ёсюуюн жалчытыргъа, адамларыбызны жа-
шау къолайлыкъларын игилендирирге къо-
лубуздан келликди, - деп чертгенди Казбек 
Коков, жыйылгъанланы алларында сёлеше. 

Кенгешге КъМР-ни Парламентини Пред-
седатели Татьяна Егорова, КъМР-ни Пра-
вительствосуну Председатели Мусукланы 
Алий, КъМР-ни Башчысыны  Администра-
циясыны таматасы Мухамед Кодзоков, 
КъМР-де Сабийни ишлери жаны бла упол-
номоченный Светлана Тлинова,  Правитель-
ствону къаууму,  муниципал къуралыуланы 
бла жамауат биригиулени таматалары къа-
тышхандыла. 

КъМР-ни урунуу эмда социал къоруулау 
министри Асанланы Алим  къурау комитетни 
къауумун Юйюрню жылына жораланнган 
ишлени планы бла шагъырей этгенди. Бил-

дириуле бла КъМР-ни маданият министри 
Мухадин Кумахов, КъМР-ни жарыкълан-
дырыу эмда илму министри Анзор Езаов, 
КъМР-ни спорт министри Ислам Хасанов, 
КъМР-ни жаш тёлюню ишлери жаны бла 
министри Азамат Люев, Нальчик шахар 
округну жер-жерли администрациясыны 
башчысы Таймураз Ахохов сёлешгендиле. 

Белгиленнгенича, къыралны бек уллу 
къайгъырыуу бюгюнлюкде сабийлери бол-
гъан, бек алгъа уа кёп сабийли юйюрлеге 
хар жаны бла да эс тапдырыугъа бурулупду. 
2024 жылны 23 январында Президент кёп 
сабийли юйюрлеге социал болушлукъ тап-
дырыуну юсюнден Указгъа къол салгъанды. 
Анда этилирге керек болгъан мадарла, ол 
санда регионлагъа салыннган борчла да, 
шарт кёргюзтюлюпдюле. Къабарты-Мал-
къарда кёп сабийли юйюрлеге болушуу 
жаны бла энчи мадарла белгиленнгенди-
ле. Алайды да, коммунал жумушла ючюн 
тёлеулерини бир кесеги къайтарылырча  
амал кийирилгенди. Былтыр аны 10361 
юйюр хайырланнганды. 77,4 мингден ас-
лам сабийлери болгъан 62,3 минг юйюрге 
пособияла бир амал бла тёленнгендиле. 
Ары уа сабийни жыл санына, къачан ту-
угъанына эмда юйюрню къолайлыгъына 
кёре тохташдырылгъан пособияланы, ком-
пенсацияланы, тёлеулени жети тюрлюсю 
киредиле. Анга деп  битеу да 4,7 миллиард 
сом къоратылгъанды. Республикалы къырал 
саугъа да тохташдырылгъанды – «Ана ма-
ухтаулукъну» майдалы. 2008 жылдан бери 
ол кёп сабийли 407 анагъа берилгенди. 
Аладан 43-сю 10 эм андан да кёп сабийни 
ариу къылыкъда ёсдюрген аналадыла. Уллу 
юйюрледен сабийлени солууларын къурау 
эмда саулукъларын кючлендириу жаны бла 
мадарла да этиледиле. 

Казбек Коков  Къабарты-Малкъарда кёп 
сабийле юйюрлеге болушлукъ тапдырыуну 
къошакъ мадарларын жарашдырыргъа 
эмда аланы толтурургъа буюргъанды, деп 
билдиргендиле КъМР-ни Башчысыны бла 
Правительствосуну пресс-службасындан.

Казбек Коков кёп сабийли юйюрлеге 
болушлукъ тапдырыуну къошакъ 
мадарларын жарашдырыргъа буюргъанды

Кёзге ариу кёрюнюрча,
ырахат да солурча

Алгъаракълада каштан 
тереклени тюплеринде 
омакъ жаяу жол къурар-
гъа жамауат аслам хайыр-
ланнган эм игилендирирге 
тийишли жерледен бирин 
сайлар мурат бла  къол кё-
тюрюу бардырылгъанды. 
Кёп болмай а аны эсепле-
ри чыгъарылгъандыла. 

Алай бла, нальчикчиле-
ге  115-чи атлы дивизияны 
эсгертмесини аллында, 
Киров эмда Къулий улу, 
Тарчоков эмда Россей-
ни   Жигити Тимур Тама-
зов (Театральный) атлы 
орамла бирге къошулгъан 
жерледен бирин сайлар-
гъа тюшгенди. Жамауат 
Тарчоков эмда Россейни   
Жигити Тимур Тамазов 
атлы орамла бирге къо-
шулгъан тийрени сайлагъ-
анды. Энди алайы кёзге 
ариу кёрюнюрча, ырахат 
солурча да жарашдырыл-
лыкъды.

Жангы жаяу жолда са-
бийле ойнарча майдан-
чыкъла боллукъдула, шин-
тикле, башха керекли зат-
ла да салынырыкъдыла.

Эсгертиу: алгъаракъла-
да да жамауатны сайла-
ууна кёре Тимур Тамазов 
атлы орамда аламат сквер 
да къуралгъанды. 

ла, андан сора да, буруннгу заманлада 
миллетибизде къаллай сауут жюрюге-
нин да кёргюзтгендиле. Черкесланы 
Тахирни аламат ишлерин да кёрюрге 
болгъанды. Хунерликлери бла белгили 
къызларыбыз а окъалы  сыргъаланы, 
жюзюклени, бууунлукъланы бла бала-
ууздан (воскдан) этилген ариу ишлерин 
да туура этгендиле. 

Суратчы къызыбыз Бабаланы Инди-
ра, кесини  ишлери бла шагъырейлен-
диргенден сора да, келген сабийлеге 
сурат ишлеуден мастер-класс кёр-
гюзтгенди, абаданны, гитчени да  ол 
кюн аны бла бирге ишлерге амаллары 
болгъанды, этгенлерин да биргеле-
рине саугъагъа алгъандыла. Огъары 
Малкъардан Нёгерланы Лейля уа  бу-
руннгу заманлада бизни миллетибизде 

къаллай миллет кийим жюрюгенин, 
къыз бергенде, киеу келгенде къаллай 
саугъала келтиргенлерин кёргюзт-
генди. Эртте заманда кюбюрчекни 
къалай жасагъанларыны, къоз бёркню 
да къаллай магъанасы болгъанын да 
билдиргенди.

«Таулу миллетде эр кишини бёркю 
уллу магъананы тутады, къоз бёрк да 
андан къуралгъанды. Къоз – ол акъыл-
ны, туудукъну да белгиси болады, аны 
себепли бёркню бек башына да къозла 
салынадыла, акъыллы, билимли, бол-
сун деп. Сора тюп жанында да къозла, 
темир ахча да кезиу-кезиу тагъылгъаны 
уа туудукълу, берекетли да болсунла 
деген магъананы тутханды.

 Приёмгъа алыу

Соруу

Тамблагъа 
ышаныулукъда, алгъа 
таукел къарай

3 бет2 бет



Айырмалылыкъ

Интернет-версия: smikbr.ru/zamanЗ А М А Н

Ахыры.  Аллы 1-чи бетдеди. 

Юсюне уа къыз, жаш гинжичи-
кле, конфет-къалач да тагъылады. 
Эм магъаналы кереклеринден 
бири уа кюзгюдю, дунияда андан 
сора алдамагъан бир зат жокъду, 
дейдиле. Кюн таякълары да кюз-
гюге тийселе, тёгерекни жарыкъ 
этедиле, жюреклери да алай таза, 
жарыкъ болсун деп тагъылады 
ол. Андан сора да, ат гинжи да 
тагъылады, дунияда атдан огъурлу 
хайыуан жокъду да, атлылары ёс-
сюнле, айнысынла деген бла. Сора 
Огъары Малкъарда къоз бёркню 
таягъын да жасагъандыла, къуру 
таягъын кётюрюп бармагъандыла, 
ырыслагъан этгендиле. Келинчик 
кеси тигип хазырлагъан гыранча 
жаулукъланы, ариу кийимлени да 
салгъанды. Келген юйюнде адам-
лагъа саугъа болгъанды ол да», – 
деп хапарлагъанды Лейля. Ол кеси 
да назмула жазады, тизгинлерин 
миллетибизге, къыралыбызгъа 
тынчлыкъ, монглукъ тилеп жазгъан 
тизгинлерин туудугъу Нёгерланы 
Танзиля окъугъанды. 

– Быллай магъаналы фестиваль 
къуралгъаны бла барыгъызны да 
алгъышлайма. Мен бюгюн бек 
къууаннганма, жаш тёлю кесини 
миллет сезимин сакълап, къол 
усталыкълары бла шагъырейлен-
диргенине. Къарачай-малкъар 
халкъ бек уллу сынамдан ётгенди, 
алай бюгюнлюкде да миллет хаз-
набызгъа сакъ болуп, энчиликни, 
усталыкъларын тас этмегенлери 
ючюн хар биригизге да ыразылыгъ-
ымы айтама, – дегенди Сумайланы 
Ахмат.

Локияланы Рашит а таулу кий-
излени суратлары бла маркала 
чыкъгъанларын айтханды. Аны бла 
бирге анда аланы тарыхлары да 
жазылгъанын билдиргенди, бюгюн 
келгенлени аланы алыргъа амал-
лары болгъанын да чертгенди. 

– Сау болсунла таматала, бек 

ариу айтдыла. Быллай байра-
мыбыз ючюнчю кере этиледи. 
Мындан ары да къууанчларыбыз 
кёп болсунла, жаш тёлюбюзню 
ахшы жетишимлери уа андан да 
кёп болгъанлай турсунла. Бюгюн 
бери келгенлени хар бирине да 
ыразылыгъымы билдиреме, – 
дегенди жаш тёлюню айныууна 
себеплик этген «Эльбрусоид» 
фондну Нальчикде бёлюмюню 
таматасы Аналаны Марат.

Келген къонакъланы санында 
сабийле да аслам болгъандыла. 
КъМКъУ-да Отарланы Керим 
атлы малкъар маданият араны 
таматасы Додуланы Жамиля бла 
таулу студентле алагъа сейир 

викторинала, оюнла да хазыр-
лагъандыла. Таукенланы Казбек, 
бичакъла этген уста болгъанындан 
сора да, унутулуп тургъан ашыкъ 
оюнну, къамичи бла уруп бурул-
гъан хайнух бла къалай ойнаргъа 
керек болгъанын юйретгени хар 
сабийни, абаданны да сейирин 
къозгъагъанды. 

 Ызы бла уа мекямны концерт 
залында таулу модельерлени 
ишлерин кёргюзтгендиле. Аны 

бардыргъан Созайланы Нату мил-
летибизни кийимлерини юсюнден, 
адамларыбыз къаллай тюрсюн-
лени сюйгенлерин эмда алгъын 
къумачланы къалай этгенлерин да 
билдиргенди. Биринчи уа къарау-

чуланы Жаппуланы Владленаны 
«LADASWEET» бренди бла шагъ-
ырейлендиргендиле. Ала бюгюн-
люкде да киерге жарагъан, миллет 
оюулары болгъан ариу ишледиле.

Андан сора да, тыш къыраллада 
да аты айтылгъан Созайланы Джа-
миля да «Балкария» деген коллек-
циясын кёргюзтгенди. Ол ишледе 
футболкалада кийизлени, миллет 
кийимлени суратлары, миллет ою-
ула да ишленипдиле.

Аджиланы Зарема уа мода 
юйюню таматасыды. Аны той-
лагъа, байрамлагъа келишген 
ариу жыйрыкълары хар келгенни 
сейир этдиргендиле. Ол кийим-
леге Тюркде, Италияда да бийик 

багъа бичедиле. Бачиланы Асият 
ишлеринде тарыхха уллу эс бёл-
генди къыз скифлени, аланланы 
заманларында жюрютюлген кий-
имле бла шагъырейлендиргенди 
ары келгенлени ол кюн.

Ызы бла модельерлеге Анала-
ны Марат сыйлы грамотала бла 
саугъала бергенди. 

Андан ары ингирде жарыкъ 
концерт программа башланн-
ганды. Аны аллында Мечиланы 
Кязимни туудугъу Мечиланы 
Таука келгенлени барысын да 
байрам бла алгъышлагъанды. 
«Кюнден кюнюгюз былай болсун, 
миллетибиз мындан ары айныгъ-
анлай, жашнагъанлай турсун», 
– дегенди. Къол усталыкълары 
бла къууандыргъан инсанлары-
бызны барысын да алгъышлап, 
сахнагъа чакъырып саугъалагъ-
анды. Миллет энчилигибизни тас 
этмегенлей, ата-бабаларыбыз-
дан келген къол усталыкъланы 
бардырып тургъанлары ючюн 
ыразылыгъын билдиргенди. 

Дагъыда концертде «Эльбру-
соид» фонд бла «Барс Эль» 
биригиу бюгюнлюкде къаллай 
магъаналы жумушла бардыр-
гъанларыны юсюнден видеоклип 
кёргюзтгендиле. Жаш тёлю ана 
тилин, тарыхын, адетин билирча 
Интернетде къаллай програм-
мала къуралгъанларын баям 
этгендиле. 

Келген къонакъланы ариу 
макъамлары, тепсеулери, жыр-
лары бла белгили артистлерибиз 
къууандыргъандыла. «Ийнар» 
къауумну солисти Гузиланы Тахир 
а халкъ жырлагъа уллу эс бургъа-
ны баямды. Ингирде да ол энди 
жаздырылгъан «Басиятны юсюн-
ден» деген жырын айтханды. 

Концертден сора уа мекямны 
залында жаш тёлю алан той 
къурагъанды, андан ары ингирни 
да ариу тепсеуле, той-оюн бла 
бардыргъандыла.

ТЕМУККУЛАНЫ Амина. 
Суратланы МАМАЙЛАНЫ 

Алий алгъанды.

Редакциягъа келгенимде, биринчи пись-
мола бёлюмге тюшген эдим. Анга ол за-
манда Кучукланы Ахматны жашы Магомет 
башчылыкъ этгенди. Ол бек огъурлу, сабыр 
адам болгъанды. Аны жумушакъ ышарыуу 
кёзюмден бир да кетмейди. Аны бла бирге 
ненча жылны ишлеген эсем да, кишиге 
ауазын кётюрюп кёрмегенме. 

Ол заманда письмола бёлюмню магъ-

анасы уллу болгъанды. Газетде кемчили-
клени, жууапсыз къуллукъчуланы сёкген 
материалла чыгъа-чыгъа тургъандыла. Ма 
аланы кесип алып, магъаналарын кёчю-
рюп, тийишли къуллукълагъа бла къуллукъ-
чулагъа жиберирге керек болгъанды. Ол 
ишни Магомет алай тынгылы бардыргъа-
нына сукъланып къараучу эдим. Жумушакъ 
кёрюннгенликге, жиберген къагъытларына 
тийишлисича жууап бермегенлеге неда 
керекли мадарла этмегенлеге алай къаты 
сёлешиучю эди! Газетни, журналистлени 
да деберлери ол заманда бек кючлю бол-
гъандыла. 

Не сейирим, урушха къатышханыны 
юсюнден ол бир заманда да сагъынмагъан-
ды. Кертисин айтсам, фронтчу журналист-
лерибизни бир да ол жылланы юслеринден 
артыкъ кёп айтмаучу эдиле. Кучукланы 
Магометни уа артда билгенме Уллу Ата журт 
урушха къатышханын, жигитлиги ючюн да 
саугъаланнганын. 

Ол «Социалист Къабарты-Малкъар» га-
зетде ишлеп башлагъан эди. Анда эл мюлк 
бёлюмге башчылыкъ этгенди. Будайланы 
Азретге бла Теммоланы Хамитге не заман-
да да ыразы болгъанды, ала болушхандыла 
манга журналист болургъа, ол къыйын, 
алай сейирлик ишни сюерге деп. «Жа-
шаууму бек къыйын кезиуюнде да чогъ-
ожланмагъанма бу усталыкъны сайлагъ-
аныма. Хар заманда да ёхтемленнгенме 
тынчлыкъсыз, адамлагъа къайгъырыу иш 
бла байламлы болгъаныма»,– дейчю эди.

Алай аскерге чакъырылгъанда, анга сюй-
ген ишин къояргъа тюшеди. Ол къуллугъун 
Орта Азияда аскер округда бардырады. Ары 
дери Нальчикде аэроклубха жюрюгени анга 
бек болушады. Ол парашютистлени курс-
ларын тауусады, спортну ол тюрлюсюнден 
инструктор да болады.

Артда аны полковой школгъа да жибе-
редиле. Андан сора атлы аскер полкну 
46-чы взводуна командир да этедиле. Бир 
ауукъдан а Ташкентдеги аскер-политика 

училищеге окъургъа иедиле. Аны ары 
ийген аскер таматала таулу жашха уллу 
ышаныулукъ бла къарай эдиле. Окъууну 
бошагъандан сора, Магомет гаубицалы 
артиллерия полкну 389-чу батареясыны по-
литругу болады. Бир кесекден а къуллукъ 
этерге Алма-Атагъа кёчюредиле – 173-чю 
полкну политругу этип. Ма алайда аскер 
къуллугъун бардыргъан кезиуде башлана-
ды Уллу Ата журт уруш да.

1942 жылны июнь айында ол къуллукъ 
этген аскер дивизияны Гюржю табагъа кё-
чюредиле. Аскерни штабы Зугдиди шахарда 
эди. Андан аскерчилени ыфчыкла бла ау-
дуруп, Минги тауну тийресине келтиредиле. 
Бечо, Тонгуз-Орун деген ыфчыклада бизни 
аскерчиле къорууланыргъа хазырланады-
ла. Магомет ол кезиуде Глухор ыфчыкда 
болгъанды. Ол кюнледе болгъан ишлени 
юслеринден эсгериулеринде Кучук улу бы-
лай жазгъанды:

«Бир кере мени дивизияны штабына 
чакъырадыла... Замкомдив З.Ю. Ставчан-
ский бла политика бёлюмню таматасы Ф.М. 
Ахтямов: «Глухор ыфчыкда фашистлени 
кючлери къаллай бир болгъанын билирге 
керекбиз. Тасхагъа барыргъа керексиз», - 
дедиле. Бек чыдамлыларындан, урушда 
кишиликлерин кёргюзтгенледен онеки 
адамны алып, ингир къарангыда жолгъа 
чыгъама. Кече узуну агъачда барабыз. Танг 
атаргъа немис тилде сёлешгенлени эшитип  
бугъабыз. Абызырагъан а этмеген эдик, 
алай нёгерлериме кесибизни кёбюрек кёр-
гюзтюрча тап жерлени сайлагъыз дейме. 

Фашистле иги кесек бар эдиле, биз аланы 
тёгереклеринден алабыз. Алты немислини 
къолгъа этебиз, къалгъанлары уа кесле-
рине алайда ёлюм табадыла. Жесирге 
алгъанларыбыз штабда фашистлени бу 
тийредеги кючлерини юслеринден керекли 
шартланы билдиредиле. Ала кеслери да 
рейхни 111-чи махтаулу «Эдельвейс» диви-
зиясындан эдиле».

Ол кече тасхагъа баргъан жигитле бары-
сы да къырал саугъала бла саугъаланн-
гандыла. Магометге уа Къызыл Жулдузну 
ордени бериледи.

Кучукланы Магомет урушну бек къызыу 
жерлеринде болгъанды. Шимал Кавказны 
эллерин бла шахарларын фашистледен 
азатлай, кёп нёгерлерин асырагъанды, кёп 
къыйынлыкъ кёргенди. Алай сейир ишле 
да болгъандыла. Сёз ючюн, Сучава деген 
румынлы шахарда Къызыл Аскерни эки 
таулу офицери тюбешедиле – капитанла Ку-
чукланы Магомет бла Черкесланы Сарбий. 
Алай аланы ол тюбешиулерини сылтауу иги 
тюйюл эди. Малкъар халкъны келечилери 
болгъанлары ючюн, аланы аскерден кете-
рирге буйрукъ келген эди.

Новосибирскде алагъа айырылыргъа 
тюшдю. Черкесланы Сарбийни Къыр-
гъызстаннга ийгендиле. Айырыла туруп, 
шуёхла энди тюбеширбиз деп ийнанмай 
эдиле. Алай къадар аланы тюбешдирмей 
къоймагъанды. Ала Нальчикде сюйген 
газетлерини редакциясында тюбейдиле. 
Мында 14 жылны бирге ишлегендиле – Сар-
бий «Коммунизмге жол» («Заман») газетни 
редактору, Магомет а письмола бёлюмню 
таматасы болуп.

Къырал Кучукланы Магометни урушда 
жигитлигине, ишде жигерлигине да бийик 
багъа бергенди. Ол Къызыл Жулдузну 
ордени, Ата журт урушну да эки ордени 
бла саугъаланнганды, Къабарты-Малкъар 
Республиканы Маданиятыны сыйлы къул-
лукъчусу деген махтаулу атны да намысы 
бла жюрютгенди.

ТЕКУЛАНЫ Хауа. 

Миллетни туугъан жерине 
къайтханына – уллу къууанч Къабарты-Малкъарда «Бай 

тирлик» деген предприятияны бу 
кюнледе Миллет органика кон-
курсну «Миллет органика бренд» 
номинациясында хорлагъаны 
ючюн тийишли диплом бла бел-
гилегендиле, деп билдиргендиле 
республиканы Эл мюлк министер-
ствосундан.

Бу конкурс РФ-ни Эл мюлк 
министерствосуну эмда Роска-
чествону башламчылыгъы бла 
бардырылады. Анга Федерация-
ны совети эмда «Органика» фонд 
да этедиле себеплик.

Сагъынылгъан номинацияда 
уа быйыл продукцияларын къы-
ралны онтогъуз субъектинден 
23 предприятие кёргюзтгендиле. 
Аланы хар бирини да тийишли 
(органика) сертификатлары бар-
ды. Хорлагъанны битеуроссей 
къол кётюрюуню кезиуюнде бел-
гилегендиле. Анга уа 160 мингден 
артыкъ инсан къатышханды. Алай 
бла «Бай тирлик» ООО Шимал 
Кавказ федерал округда быллай 
сертификатны биринчи алгъаннга 
саналгъанды.

Предприятия алмаларын Ау-
шигерде ёсдюреди. Мюлк кеси 
да органика продукцияны чыгъа-
рыучуланы къырал тизмесине ки-
реди. Ол себепден алмаларыны 
юсюне «Органик» деген белгини 
жабышдырыргъа эркинди.

Быллай сертификат ишде пе-
стицидле, агрохимикатла, син-
тетика минерал семиртгичле, 
гормон препаратла, ГМО эмда 
башха къошакъла хайырлан-
магъан мюлклеге берилирге бол-
лукъду. Ансыз «Органик» белгини 
салгъанла уа тазир тёлерикдиле.

ОМАРЛАНЫ Мурат.

Саууту, къаламы да 
жютю эдиле

Алмалагъа – 
энчи белгиле

 Байламлыкъла

Поликлиника келгенлеге  тап 
эмда  тынч болурча жарашдырыл-
лыкъды. Анда кёп тюрлю медицина 
болушлукъ табар амал боллукъду. 
КъМР-ни саулукъ сакълау министри 
Рустам Калибатов билдиргеннге 
кёре, онкологияны амбулатория 
арасы, профилактика, хирургия, 
эндоскопия, диагностика, реаби-
литация бёлюмле да ишлерин  бар-
дырлыкъдыла. 

Казбек Коков бу багъыу арада сау-
лай юйюр саулукъларына къаратыр   
онгла  болгъанларын белгилеген-
ди. Бара баргъанда адамланы да 
саулукъларына  кёз къарамлары  
тюрленирикди. Ала алгъадан да  

кеслерине къаратыргъа кёлленирле 
деп ышанырчады», – дегенди. 

Махкемени баш врачы Аулият Ка-
скулова поликлиника кеси да бек тап 
жерде орналгъанын билдиргенди. 
«Бюгюнлюкде саулай СКФО-да да 
жокъду быллай багъыу мекям», – деп 
белгилегенди ол. 

– Ишлене тургъан онкология араны 
къурулушу да бу халда бардырылады. 
Шёндю ары  700 тюрлю медицина обо-
рудование алыргъа белгиленеди. Анда 
да хар не да  ахыр технологияланы из-
лемлерине кёре боллукъду, – дегенди 
Казбек Коков.  Аны юсюнден КъМР-ни 
Башчысыны бла Правительствосуну 
пресс-службасы билдиргенди.

«Заманнга» – 100 жыл

Махкеме 1924 жылда Къабарты-Мал-
къар толтуруучу комитетни оноуу бла 
къуралгъанды. 1958 жылда анга деп 175 
окъуу жери бла сегизжыллыкъ мектепни 
проектине кёре энчи мекям ишленнген-
ди. Эски мекям шёндюгюлю излемлеге 
эрттеден бери келишмейди: окъутуу ишге 
эмда сабийлени бла устазланы ырахат-
лыкъларына жарагъан аслам жерле 
алгъындан окъуна ишленмеген эдиле.

Россейни Президенти Владимир 
Путинни башламчылыгъы болгъан 
«Билим бериу» миллет проектни хайы-
рындан жарсыу тамамланнганды. 275 
жери болгъан жангы мекямны къуру-
лушу Россейни Минпросвещениясыны 
себеплиги бла миллет проектге къо-
шулгъанды, алай бла республикагъа 
федерал бюджетден 307 миллион 
сомдан артыкъ бёлюннгенди.

Эл мектепни отоуларыны кенгликле-
ри 7,2 минг квадрат метрден артыкъ 
болгъанды. Мында жангы оборудова-
ние эм керекле бла жалчытылыннган 
эркин окъутуу кабинетле, шёндюгюлю 
актовый эм спорт залла, китапхана, аш-
хана, физиканы, биологияны, химияны 
теренирек окъутурча лаборатор клас-
сла, арбазда физкультурадан дерсле 
бардырырча майданла бардыла. Ме-
кям хайырланыугъа берилгенди эмда, 
жангы окъуу жыл башланнганлай, 
окъуучуланы сакълайды.

«Сармаковода сабийле энди бир 
сменнге эмда ахшы болумлада окъ-
урукъдула – ол баш эсепди», – деп 
белгилегенди Казбек Коков. Респу-
бликаны оноучусу Сергей Кравцовха 
Къабарты-Малкъарда билим бериуде 
чыкъгъан аслам сорууланы толтурууда 

Сармаковода – 
шёндюгюлю мектеп

Шагъырейлениу себеплик этгени ючюн жюрек ыразы-
лыгъын билдиргенди. Казбек Коков бла 
Сергей Кравцов саулайда Къабарты-
Малкъарда билим бериуню айныууну 
сорууларын сюзгендиле.

2018 жылдан башлап 15 жангы школ 
ишленнгенди, энтта 10-су къурулуш-
дадыла. 65 школ мекямгъа ремонт 
этилгенди, энтта 13-сюнде ишле барды-
рыладыла. 78 школ спортзал тизгиннге 
келтирилгенди. 181 «Точка роста» арала 
ишлерин башлагъандыла, быйыл энтта 
13-сю ачыллыкъды. Орта професси-
онал билим берген махкемеледе 48 
мастерской ачылгъанды.

3465 жерлери бла школгъа дери 
билим берген 55 блок ишленнгенди, 
Россейни Президенти Владимир 
Путин Федерал Жыйылыугъа По-
сланиясын этгенде башламчылыгъы 
болгъан сабий садланы тынгылы 
ремонтларыны программасына къо-
шулургъа хазырланыу ахырына жет-
генди. Республикалы ырысхыгъа эки 

сабий садны ремонту бардырылады.
Къошакъ билим бериу система тири 

айныйды, республика сабий солууну 
инфраструктурасын жангыртыу про-
граммагъа къошулгъанды – биринчи 
объект Нальчикде «Антарес» араны 
мурдорунда ишлеп башлагъанды.

Бир бири ызындан тёрт жыл бар-
дырылгъан бюджетчилени айлыкъла-
рыны ёсюую быйыл да 10 процентге 
боллукъду, анга кёре билим бериуде 
ишлегенлени иш хакъларын да кётю-
рюу бла байламлы иш бардырылады. 
Дагъыда 2022 жылны ахырындан хакъ-
гъа къошакъ халда ахча кийирилгенди 
– 3000  сом. Билим бериуде иш хакъ 
орталыкъ бла 16,5 процентге ёсгенди.

Андан сора да 1 мартдан школлада 
бла колледжледе Президентни оноуу 
бла класс башчылыкъ эм кураторлукъ 
ючюн 5000 сом ёлчемде къошакъ тё-
леуле бериледиле. Сентябрьден аллай 
тёлеулени директорланы юйретиу жаны 
бла кенгешчилери да аллыкъдыла. 

КъМР-ни Башчысы Казбек Коков бла Къабарты-Малкъаргъа иш бла 
келген РФ-ни жарыкъландырыу министри Сергей Кравцов республи-
каны эм эрттегили билим бериу махкемесинде – Сармаково элде 1-чи 
номерли мектепде болгъандыла, анда 250-ден артыкъ сабий окъуйду.

Бюгюннгю излемлеге 
толусунлай келиширикди 

Къабарты-Малкъарны Башчысы Казбек Коков Юйюрню жылын 
бардырыугъа жораланып ётдюрген жыйылыуда  ишлене тургъан 
жангы шахар поликлиника бла  да шагъырей болгъанды. Бюгюн-
люкде анда къурулуш ишле бошала  турадыла. 

«Къабарты-Малкъар бла Татарстан 
бюгюнлюкде Россейде солургъа уллу 
онглары болгъан регионланы ара-
ларында эм алгъа чыкъгъанладан 
бириди. Андан сора да, бизни  къарын-
даш республика бла эрттеден бери да  
маданият эмда ишчи байламлыкъла 
бирикдиредиле. Аны себепли эки реги-
онну араларында тюзюнлей хауа жолну 
ачылыууну магъанасы уллуду.

Озгъан шабат кюн а Татарстанны бла 
Къабарты-Малкъарны  араларында 
авиабайламлыкъла  къууанчлы халда 
ачылгъандыла. Ол кюн 12.00 сагъатда   
халкъла аралы «Нальчик»  аэропортха  
Red Wings авиакомпанияны биринчи 
самолёту къоннганды. Анда келгенле-
ни алларына  аэропортда ишлегенле, 
республиканы оноучуларыны къаууму, 
журналистле, артистле да чыкъгъан-
дыла. Миллет кийимле кийген къызла 
бла жашла къонакълагъа, тау адетдеча, 
локъумла, миллет макъамла, тепсеуле 
бла жарыкъ тюбегендиле. 

Самолёт къонуп, бир кесекден от 
ёчюлтюучюле жетип, аны эки жанын-
дан да «жууундурадыла» (ол а жангы 
рейсни биринчи самолётуна сыйлы 
тюбеуню халкъла аралы тёресиди). 

«Жангы хауа жолну ачылыууна 
Татарстанны правительствосу бла 
республиканы башчысы, коллегам 
Рустам Минниханов бла къаты байлам-
лыкъда ишлеуюбюз себеплик этгенди. 

Проектни жашауда бардырыр онг 
тапханы  ючюн Рустам Нургалиевичге 
жюрегимден  ыспас этеме. Сёзсюз, 
Татарстанда жашагъанланы бизге 
къонакъгъа чакъырама. Хош келигиз!» 
– деп жазгъанды телеграм-каналын-
да Къабарты-Малкъарны  Башчысы 
Казбек Коков.

КъМР-ни курортла эм туризм минис-
трни орунбасары Шауаланы Ислам а 
быллай шартла келтиргенди: Татарстан-
дан бизге келген туристлени саны  2024 
жылны биринчи кварталында окъуна 
отуз процентге ёсгенди. «Жангы хауа 
жол ачылгъаны бла уа аланы саны 
бютюн  аслам  боллугъуна  сёз да жокъ-
ду», – дегенди.

«Нальчик» халкъла аралы аэро-
портну генеральный директору Денис 
Рудоманенко Къабарты-Малкъар бла 
Татарстан эмда федерал  ара  жол 
хакъны отуз процентин  кеси боюнла-
рына алгъанларын билдиргенди. Ол  
а багъаланы  бир халда  тутаргъа онг 
берликди. «Хауа жолну жылны аягъына  
ишлетирге  келишим этилгенди. Алай  
ары бла бери жюрюгенлени саны кёп 
болса,  ыйыкъны ичинде экинчи рейс 
да къуралыргъа боллукъду», – деп 
къошханды ол.

Самолёт ыйыкъгъа бир кере уча-
рыкъды: 4 майдан башлап шабат кюн-
леде Къазан шахардан 08:00, Нальчик-
ден 12:05 сагъатда; 26 майдан а ыйых 

Татарстан жууукъ болгъанды

кюнледе Къазандан 15:15, Нальчикден 
а 19:25 сагъатда. «Рейслени «Сухой 
Суперджет  100» самолёт толтурлукъду.  
«Къанатлы атны» жюз адамгъа жери 
барды, шинтиклери жумушакъдыла, 
тапдыла, самолёт терк учады», – деп 
ангылатхандыла аэропортда ишлеген 
жууаплы адамла да.

Шабат кюн биринчи рейс бла Наль-
чикге жюз адам келгенди. Аланы 
араларында  абаданла, сабийле да бар 
эдиле. Биз бери келген къонакълагъа 
тюбеп, оюмларын соргъанбыз.

«Мен къызым бла келгенме. Бери те-
бирерден алгъа Къабарты-Малкъарны 
юсюнден  Интернетде  окъугъанма. Бю-
тюнда бек Минги тауну кёрюрге сюебиз. 
Мында тогъуз кюн турлукъбуз. Самолёт-
дан тюшгенибизлей окъуна, бизге мил-
лет ашарыкъларыгъыз,тепсеулеригиз, 

макъамларыгъыз бла да жарыкъ 
тюбегенигизни не багъасы барды! 
Бек сау болугъуз, эсибизде да болмай 
тургъанлай,  байрамгъа тюшгенбиз», – 
дегенди Анна деген тиширыу.

«Республикагъызгъа биринчи кере 
келеме. Элбрусну башындан къарап  
кёргенбиз. Энди аны этеклерине барып 
кёрюрге ашыгъабыз. Самолётдан тюш-
генибизлей окъуна, ахшы  къонакъбай-
лыкъ адетигизни сездик. Сау болугъуз. 
Биринчи оюм ётюрюк  болуучуду дей-
диле, мен да  анга ийнанмайма», – де-
генди Сергей атлы жаш.

Самолётдан тюшген хар къонакъ  да 
жарыкъ эди, ышарыулары бетлеринден 
кетмей эди.  Аланы автобусла Долин-
скде  санаторийге элтгендиле. 

ХОЛАЛАНЫ Марзият.

7 май – Радиону кюню

МОКЪАЛАНЫ 
Салима, 

Бабугентни Бат-
чаланы Роза атлы 

битеулю билим 
берген мектеби:

-  Ш ко л у б у з н у 
быйыл онеки адам 
б о ш а р ы к ъ б ы з .  

Орус тилден бла математикадан 
ЕГЭ-ле борчлу халда болгъанлары 
ючюн, алагъа барыбыз да барлыкъ-
быз. Мен а математиканы мурдорлу 
тюрлюсюн берип къоярыкъма. Врач 
усталыкъны жаратама. Нек дегенде 
гитчелигимден да ол жаны бла юлгю 
болгъан атабызны эгечи Зухурады. 
Ол кёп жылны Нальчикде педиатр 
болуп, жамауатны ыразылыгъын тап-
ханды. Бюгюнлюкде уа Тырныауузда 
ишлейди.

Сайлау халда уа химиядан бла 
биологиядан сынауланы берликме. 
Бу дерследен устазларыбыз да иги  
окъутадыла, хазырлайдыла. Алай а 
майдал алыр ючюн да, окъуу юйге 
бюджет бёлюмге тюшер ючюн да сы-
науланы эсеплери бийикле болургъа 
керекдиле. Аны себепли бу эки пред-
метден да игирек тюшюнюрге ре-
петиторлагъа Нальчикге жюрюйме.

Муратым толса, мында кесибизни 
республикада къалыр умутдама. 
Медицинаны уа педиатрия ызын сай-
ларыкъма. Нек дегенде сабийлени 
бек сюеме, болушлукъну да алагъа 
эталсам, бютюнда ыразы боллукъма. 

ЁЗДЕНЛАНЫ 
Самира, 
Огъары 

Басханны Тем-
моланы Мусса 
атлы битеулю 
билим берген 

школу:

- Быйыл эли-
бизде жаланда  

экеулен бошайбыз онбиринчи класс-
ны. Тенг къызым – медицинаны, 
мен а психологну сайлагъанбыз. Бу 
усталыкъгъа талпыннганым адам-
лагъа сюймеклигим бла байламлы-
ды. Ала бла сёлешип, жарсыуларын 
ангыларгъа, къууанчлары ючюн да 
къууаныргъа сюйюучюме. Жашауну 
бир-бир кезиулеринде сёзюнг бла бо-
лушлукъ этгенинг да керек болгъаны, 
аны жарагъаны да манга сейирди. 

Психолог усталыкъгъа барлыкъма 
деген муратха уа Алина Адлерни «Ты 
в порядке» деген электрон китабын 
окъугъанымдан сора келгенме. Анда 
автор кеси кесинге, бирсилеге да жа-
шауда къалай болургъа тийишлисин 
ачыкълайды.

Сора психолог – ол аны аллына 
келген адамны жарсыуларын ангы-
лагъанындан тышында да, аланы 
башхаладан жашырыргъа борчлуду.  
Аллай затланы къалай эталлыкъ бо-
лурма деп, кесими да сынап, аслам 
болумну сюзюп, алай бла сайлагъ-
анма бу ызны. 

Экзаменлени орус тилден, мате-
матикадан сора да, биологиядан 
бла обществознаниядан берликме. 
Къайсы жанына окъуугъа барлыгъын 
школчу алгъадан билсе, ол ЕГЭ-ле-
ни репетиторсуз да бераллыкъды 
деп сунама. Нек  дегенде сынаула 
жазарыкъ дерслерине бютюн эс 
бурлукъду.

Репетиторлагъа сайлау халда бол-
лукъ экзаменлериме хазырланыргъа 
кесим да барама. Болсада алай 
эрттеден жюрюйме алагъа деб а 
айталлыкъ тюйюлме.

ЕГЭ-лерими майдал алалырча 
бералсам, ол да балларыма къошум-
чулукъ этер деп ышанама. Окъуугъа 
уа не кесибизде, неда Ставрополь 
крайда вузладан сайларыкъма. 

ТЁППЕЛАНЫ 
Ахмат, 
Жангы 

Малкъарны  
битеулю 

билим бер-
ген мектеби:

- Муратым 
жаякъ сюек-
б ет  х и р у р г 

болургъады. Умутум толса, Саран-
скны къырал медицина университе-
тинде окъургъа деп турама. Алгъа 
аскерчи неда архитектор боллукъма 
деп, акъылым алай эди. Болсада 
бизни юйде атабыз бла анабыз адам-
лагъа болушлукъ бериу сезимде 
юйретгендиле да, сайлаууму саулукъ 
сакълауда аны ючюн тохтатханма.

ЕГЭ-ле бла байламлы уа биринчи 
кезиуде бир кесек абызырагъанча, 
алай эдим. Алай эрттеден жюрюмей 
эсем да, репетиторлагъа барама 
да, ахшы эсеплеге жазарма деп да 
ышанама.

Сора быйыл сабий кеси сайлагъан 

экзаменледе жангычылыкъ бол-
гъанын да билдиргендиле бизге. 
Алай эсе да, выпускникге балларын 
сайларгъа эркинлик берилмегенин 
жаратмайма. Кесими юсюмден энчи 
айтсам а, экинчи кере игирек жаза-
рыкъма деп, анга ышанып, жангыдан 
барлыкъ тюйюлме.

Нек дегенде ол сынауланы арала-
ры бир бирден алай узакъда боллукъ 
тюйюлдюле. Сора эки-юч ыйыкъны 
ичинде эндиге дери терен билмеген 
затынга терк окъуна тюшюнюп къал-
лыкъса деп ийнаннган да къыйынды.

Апелляцианы да, сёз ючюн, хай-
ырланырыкъ тюйюлме. Сынаулагъа 
бара туруб а, саулай да акъылымы 
ары берип, иги жазаргъа кюреши-
рикме. Аны ючюню а хар зат болгъа-
ныча къалса сюерикме.

МУСУКЛАНЫ 
Джамиля, 

Огъары Жем-
таланы Чубокла-

ны Алий атлы 
битеулю билим 

берген мектеби:

-  К ъ а б а рт ы -
Малкъар къырал 

университетни роман-герман фило-
логия факультетини лингвистика 
ызына кирирге мурат этип турама. 
Адам кесини ана тилинден тышында 
да бир башханы иги билсе,  анда ша-
тык да сёлешсе, аны жашауу сейир 
да боллукъду, кесине иш табаргъа 
онглары да кёп боллукъдула деп 
сунама. Окъууну бошап, эм алгъа 
устазлыкъда сынам жыйышдырыр-
гъа сюеме. Ызы бла уа, умутум тол-
са, тилманч болур акъылдама.

Ана тилими бек иги билеме деп 
айталмайма. Жарсыугъа, къартла 
сёлешгенде хайырланнган бир-бир 
сёзлени магъаналарын ангыламай 
къыйналама, алай эсе да, соргъан 
а этеме. Аланы артда гитче къарын-
дашыма айтып да юйретеме. Юйде 
барыбыз да тауча сёлешебиз.

Бюгюнлюкде уа, тенглеримча, 
сынаулагъа къыстау хазырланама. 
Борчлу ЕГЭ-леден тышында инги-
лиз тилден бла обществознаниядан 
берликме.

Ингилизчадан, билесиз, экзамен-
ле эки кюнню ичинде болуучудула. 
«Жазма» тюрлюсюнде къыйнал-
лыкъма деп сунмайма. «Сёлешиу» 
кесегинде уа кёп затха теренирек 
тюшюнюр ючюн, Нальчикге репети-
торгъа да барама. Бирси сынауладан 
а жюрюмейме алагъа. Школубузда 
дерслени кезиулеринде иги юйре-
тедиле да, ол билимиме ышанып 
турама.

ТЕБЕРДИЛАНЫ 
Залина, 

Жанхотияны 
Малкъарланы 

Хамзат атлы 
битеулю билим 
берген школу:

- Гитчелигим-
ден да малкъар 
тилден бла ада-

биятдан эришиулеге, артда олим-
пиадалагъа да къатыша тургъаным 
КъМКъУ-ну къарачай-малкъар фило-
логия бёлюмюне окъуугъа кирир му-
ратха келтиргенди. Юйде да бу сай-
лауума ыразы болгъандыла. Окъууну 
бошагъандан сора ана тилибизден 
юйретген устаз болуп ишлесем да, 
угъай дерик тюйюлме.

Нек дегенде эки тамата эгечим 
да элибизде устазладыла, ала да 
юлгюдюле манга. Бюгюнлюкде ана 
тиллерин, миллет адет-тёрелерин, 
тарыхларын билгенлени айныр он-
глары бютюнда барды. Манга уа бу 
затла барысы да сейирдиле.

Эм алгъа тукъум терекни хазыр-
лап, аллай эришиуге къатышхан 
эдим да, ол эсимде бек къалгъанды, 
малкъар тилден олимпиадалада 
жетишимли болгъанлай  келгенме. 
Кёп болмай республика даражалы 
урумда экинчи жерге чыкъгъанма. Бу 
жанына сейирим ачылырына устаз-
ларым Зухура Абдуловна бла Зайнаф 
Хызыровна себеплик этгенлери, ала 
ишлерине усталыкъ кёзден къарагъ-
анлары ючюн хурметим уллуду.

Бу бёлюмге окъуугъа кирир ючюн, 
орус литературадан ЕГЭ-ни берирге 
керек болады. Ол къыйыннга сана-
лады да, анга бегирек хазырлана-
ма. Алай эсе да, репетиторлагъа 
жюрюмейме. Хар дерсден да кесим 
Интернетни болушлугъу бла хазырла-
нама. Школубузда да бизни тийишли 
даражада юйретедиле.

Сорууну ТРАМЛАНЫ Зухура 
бардыргъанды.

Тамблагъа ышаныулукъда, 
алгъа таукел къарай

Школланы бошарыкъ жашла бла къызла, кеслерине уста-
лыкъны сайлай, анга кёре уа ол жаны бла берилирге тийишли 

сынаулагъа хазырланнган кезиу, жаланда аланы кеслерине 
угъай, бирсилеге да бир жашырын умутланы заманычады. 
Быйыл да жаш тёлю, алгъа таукел къарай, кесини билимин 

окъуу юйледе ёсдюрюп, жамауатны айныууна къошумчулукъ 
этер муратдады. Биз а аланы бир къауумундан къайры окъ-
ургъа барыргъа сюйгенлерини, Бир къырал экзаменлерини 

юслеринден соргъанбыз.

– Зухура, башхаланы юсле-
ринден кёп хапар билдиресе 
радио бла. Бюгюн газет окъ-
уучулагъа кесинги юсюнгден 
да айтсанг эди.  

– Къыргъызстанда туугъан-
ма, Огъары Жемталада ёс-
генме. Университетге кире ту-

руп, айхай да, устаз болургъа 
деп, умутум алай эди. Анда 
уа къабыргъа газет болуучу 
эди бизни кафедра болгъан 
жерде. Ол газетге бир затла 
жаза, жазаргъа да фахмумму 
барды деп келген эди акъы-
лыма. Сора журналистикадан 
факультатив ачадыла да, Мур-
таз Пачев келиучю эди дерс-
леге.  Шагъатлыкъ къагъыт 
да берген эдиле. «Советская 
молодёжь» газетге жаза да 
тургъанма. Журналистика 
бла кюрешир эдим десем да, 
юйге кетерге тюшгенди, сора 
школда тохтагъанма. Иги ке-
секни ишлегенме анда. Артда 
онсегиз жылны коммуналь-
но-строительный техникумда 
библиотекада, ызы бла са-
бий садда ишлеп тургъанма, 
радиогъа келгинчи. 

– Радиогъа къалай бла 
келгенсе? 

– 2016 жылда Геляланы 
Сахадин чакъырады да, Ра-
дио России деген биригиуде 
малкъар редакциягъа келе-
ме. Биринчи сынауум – шеф 
редакторубуз Ахкёбекланы 
Эльдар текст берген эди орус 
тилден малкъар тилге кёчюр 
деп. Бюсюреген болур эди, 

стажировкагъа ай жюрюп, 
жангылыкъла окъуп башлай-
ма.  Артда уа адабият, сабий, 
юбилей, байрам бериуле этер-
ге да буюрадыла.

– Ким болгъанды санга 
эгечлик, тенглик этген жангы 
ишингде биринчи заманда?

– Манга анда болушмагъан 
барды деп айталлыкъ тюй-
юлме. Къайсы да билеклик 
этерге угъай демегенди.

– Сынаулу устазса. Радио-
да ишинг бла тенглешдирген-
де, къайсы бегирек жууукъ-
ду санга? 

– Школдан кетгениме жар-
сыгъанла, артха къайт де-
генле да болгъандыла. Мал-
къар тилден, орус тилден да 
окъутханма, завуч, директор 
болургъа да тюшгенди. Белги 
салыргъа сюймегенме, аз, 
кёп биледи сабий деп, ол мен 
билгенни была да билселе эди 
деп, юйретирге сюйгенме. 
Сабий садда малкъар тилден 
дерсле бергенме. Школну иши 
къыйыныракъды. Сабийлени 
бир ызгъа салгъан, сёзюнге 
тынгылатхан тынч тюйюлдю, 
алай а сейирди. Устазлыкъны 
неден да алгъа сала болурма.  
Радиода да жарыкъландыры-
уну бир тюрлюсю барады – бу 
затны билсе эди миллетим, 
мынга эс бурса эди деп, алай 
ишлейме. Керекли матери-
алны табып, сейир адамны 
сёлешдирип, кесим сюйгенча 
хазырлаялсам бериуюмю, 
къууанама.  Эки ишими да бир 

кибик сюеме.  
– Биз бир заманлада окъ-

угъанбыз университетде. 
Анда алгъан билиминг жа-
раймыды бюгюн санга?

– Жарайды. Кертисин айт-
ханда, малкъар поэтлени, 
жазыучуланы китапларын 
асламысын окъугъанма сту-
дент заманымда. Универси-
тетден сора къошулгъан да 
бар. Къайтарып окъургъа да 
тюшгенди. Сёз ючюн, ол не 
бу затны юсюнден бериу этал-
лыкъ тюйюлме деп, сагъыш 
этмейме. Нек дегенде ким бла 
да тюбешгенде, бериуюмю 
толуракъ этерча, къайда, не 
излеригими, кимни сёлеш-
дирирге керегин да билеме. 
Бюгюн-бюгече да ыразыма 
устазларыбызгъа: орус ада-
биятдан Толгъурланы Зейтун, 
ана тилден Малкъондуланы 
Абидат, малкъар литература-
дан Маммеланы Далхат, баш-
хала берген дерсле бюгюн да 
жарап турадыла. Кесибиз да 
бек окъугъанбыз ол заманда, 
билесе, Крупская атлы китап-
ханадан чыкъгъан да этме-
генбиз, онг болуп.  Тарыхдан, 
политэкономиядан, социоло-
гиядан,  башха предметледен 

да алгъан билимибиз кёз 
къарамыбызны ёсдюргенди. 
Маммеланы Далхат темасын 
берип, студент заманымда 
Отарланы Керимни юсюнден 
иш жазгъанымда, сейир этген 
эди, къайдан тапханса бу зат-
ланы деп.

– Хар бир бериуню энчи 
музыка бла жасайса. Аны 
къалай бла сайлайса? 

– Музыка жаны бла фахмум 
жокъну орунундады. Ол зат-
ланы Тебердиланы Мариям 
этеди. 

– Не зат жарсытады тутхан 
ишингде?

– Радиогъа тынгыларгъа 
сюйгенле кёпдюле, тынгы-
лагъанла уа – аз. Тырныаууз 
жанында иги тынгылайбыз 
дейдиле. Малкъар жанына 
уа жетмейди. Эфирде излеп, 
табып, ол ишни хар ким да 
бирча тындыралмайдыла. 
Экинчи жарсыуум, ана тилни 
иги билгенле аздыла. Врачмы 
болады, башха къуллукъда 
ишлегенми, зат айт десенг, 
орусча айтайым ансы, тауча 
айталлыкъ тюйюлме деп тох-
тайды. Малкъар тилде ариу 
сёлешгенле аз бола баргъан-
лары къыйнайды. Ол саулай 
халкъыбызны да жарсыууду. 
Школда ишлегенимде, мен 
аны эслемей эдим. Энди уа, 
элден жюрюйме да, ата-ана-
ла, сабийле, студентле бла 
келирге да тюшеди. Жаш 
ата-анала жаланда орус тилде 
ушакъ этедиле сабийлери бла. 
Ана тилде орус акцент бла 
сёлешедиле аланы асламысы 
уа. Сёз ючюн, Огъары Жем-
талада сабий садда окъуна 
табарыкъ тюйюлсе ана тилин 
иги билгенни. Ма олду бек 
уллу жарсыу.

– Зухура, сен журналист 
къадарынгда кёп адамгъа 
тюбейсе. Эсимде къаллыкъ-
ла быладыла деп айталлыкъ-
мыса?

– Аллай тюбешиуле бола-
дыла.  Ишин сюйюп этген 
адамгъа тюбесенг, ол бек 
къууандырады. Сёз ючюн, 
З а р е ч н ы й  э л д е  и ш л е ге н 
устаз Рахайланы-Кючмез-
ланы Аминат, назмучу, орус 
тилден окъута тургъанлай, 
таулу сабийлеге ана тилде 
факультатив дерсле береди. 

Нейтринодан Жаппуланы За-
йнаф, Жанхотиядан Жабола-
ны Зайнаф, Хушто-Сыртдан 
Жанатайланы Лиза, Кёнде-
ленден Газаланы Аслийжан 
да алай. Аллай ишлерине 
берилгенлени бек сыйлы кё-
реме, бериулерим да сейир 
боладыла аллай адамла бла.

Тогъузаланы-Хохоналаны 
Тамара бла тюбешген эдим. 
Ол врач тиширыу, юйюрю, 
къолунда эки сабийи болуп 
тургъанлай да, Дондагъы 
Ростовда билим алгъанды. 
Бош билим да угъай – меди-
цина жаны бла. Терс-Къолда 
Социалист Урунууну Жигити 
Улбашланы Зулейха, къол 
устала Къудайланы Исса бла 
Бачиланы Хамзат… Кёпдюле 
сейир адамла халкъыбызда. 
Кенжеден Тогъузаланы Ау-
бекир тукъумуну юсюнден 
бек сейир хапар айтхан эди. 
Ол да эсимден кетерик тюй-
юлдю.

– Элден жюрюп ишлейсе, 
эл бла байламлыгъынг къа-
тыды. Элли таулуну жашау 
къолайы къалайды бюгюн?

– Аны юсюнден айтханда, 
элде адам урунмай турмай-
ды. Колхозла чачылгъанда, 
жерлени юлешген эдиле – юй 
сайын бирер гектар. Аланы 
башларына жаратыргъа кю-
решедиле, нартюх, хобуста, 
картоф, назы терекчикле 
ёсдюргенле бардыла. Аз бол-
са да, мал тутханла да бар. 
Бюгюн, къыйын кёп кетип, 
файда аз алынады дейдиле 
малдан. Болсада, беш-алты 
саулукъ мал тутуп, сютлей 
сатханла, бишлакъ, къай-
макъ, жау этгенле да барды-
ла. Къой, тауукъ жайгъанла 
да алай. Газ, суу болмагъан 
юй жокъду. Жангы школда 
150-160 сабий окъуйдула. 
Маммеланы Юсюп къурагъан 
эл мюлк предприятияда да 
ишлейдиле эллиле.

– Радиону байрам кюнюн-
де биргенге ишлегенлеге не 
айтырыкъ эдинг?

– Саулукълу, илхамлы бол-
сунла! Иги бериулери бла 
къууандырсынла радиогъа 
тынгылаучуланы. 

Ушакъны МУСУКАЛАНЫ 
Сакинат бардыргъанды. 

«МАЛКЪАР ТИЛДЕ ШАТЫК 
СЁЛЕШГЕНЛЕГЕ ТЮБЕСЕМ, ЁХТЕМЛЕНЕМЕ»

Былтыр бир жумуш бла  Огъары 
Малкъаргъа барыргъа тюшген 

эди. Асхут  заманнга жолгъа чыгъама. 
Хасания башына жетгенде, бир абадан 
тиширыу къол кётюреди да, тохтайма 
да,  машинагъа олтуртама. Ол да мен 
баргъан жерге барады. Кёчгюнчюлюк-
ню  да сынап келген адам. Экибиз да, 
хапар айта, жолну къысхарта барабыз. 
Элге жете келген жерде:

- Былайда бир тохтат, бу тийре бла 
кёп эсгериулерим  байламлыдыла. 
Ким биледи, энди къачан келирме мен 
бери, - дейди.

Экибиз да машинадан тюшебиз. 
Алайда  бутакълары, башы да кесилип, 
жарны къыйырындан тургъан шаптал  
терекни кёргюзтеди, терек да тюйюл-
дю, андан къалгъан томуроу.

- Муну кёремисе, - дейди жол нёге-
рим, - бир кезиуде бу шаптал терек эди. 
Черекни ары жанында оюлгъан хунала 
бла юй къабыргъала кёрюннген жер 
а Зылгы элиди. Мен анда тургъанма, 
андан къарап, бу терекни кёрюп тур-
гъанма, ол заманда окъуна иги уллу 
эди ол. Эсимдеди, кёчгюнчюлюкню 
ал жылларында, бизни элден абадан 
кишиле бери келип, терекни салкъы-
нында намаз эте эдиле. Азиядан къайт-
хан кюнюбюз да эсимдеди.  Былайгъа 
жетгенде, адамла,  терекни къучакъ-
лап: «Аллахха шукур! Журтубузгъа 
къайтдыкъ», - деп къууаннганлары кёз 
аллымда турадыла. Энди уа, къайсы 
къарангы эсе да,  муну кесип, жардан 
энишге атып, тюкгючюн къойгъанды.

Аны айтып, абадан тиширыу эки 
къолу бла терекни жараларын 

сылады. Жауаргъа хазырланнган 

кюнча мудах да болду. Андан сора сёз 
айтмай бардыкъ. Дууа болгъан жерге 
жетдик. Мен арбазда къалдым. Ол 
адам а юй ичине кирип кетди.

Ызыма къайтып келе,  жара лы 
терекни къатында бираз сюелдим. 
Жаланда файда берген, кишиге да 
хатасы жетмеген жемиш терекни къа-
лай кесип атаргъа боллукъду деп, кёп 
сагъыш этдим.

Кесилген терекни юсюнден айт-
ханда уа, абаданладан къалгъан 
хапарлагъа кёре, аны Темуккуланы 
Исмайыл онтогъузунчу  ёмюрню 
аягъында орнатханды. Бизни белгили 
тарыхчыбыз Темуккуланы Борисни 
аппасы болады ол.

Андан  башлап терекчик ёсюп 
тебиреди. Жайны исси кюнле-

ринде анга бир тамычы суу къуйгъан 
да болмады, тамырларын суусапдан 
къандырмады. Болсада шаптал  те-
рекчик ёсюп, бутакъларын кюннге 
созгъан эди.

Алай эте, къууаннганы, жарсыуу да 
бола, жазла, къышла да бир бирлерин 
алыша, жылла оздула, кёп жылла 
жюзден артыкъ. Шаптал терекчик иги 
уллу да болду,  къызыу жайда исси 
кюнледе чапыракълы кенг бутакъла-
ры бла салкъын эте.

Жолоучу, малчы келсе, алайгъа тох-
тар, терек салкъынында олтурур, со-
лур. Намазын этер, зикир айтыр. Ызы 
бла терекни, къудуретни жаратхан Ал-
лахха минг шукур этер, жемишинден 
къабып кетер эди. Алай бла кёп жылла 
оздула. Тёлюле бир бирлерин алыша, 
дуния да тюрлене барады.

Терекни жашауу бирди: жазда чагъ-

ады, кюзде жемишлери бла адамла-
ны къууандырады. Сюеди ол аланы. 

«Жаралы терек» деген хапар-
ны жазгъан эдим бир жол, 

алгъын жылла, сабийлигим эсиме 
тюшюп.  Ол  газетде да чыкъгъан  
эди. Окъугъанладан къауум адам 
айтадыла артда: «Сен биргебизге 
кел, биз алайда жангы терекле са-
лайыкъ»,- деп.

Алай бла кюз, къыш да кетди. 
Бюгюн-тамбла  эте, бюгюннге дери 
жетдик. Энтта да заманны оздуруп 
къоябыз деп, биринчи майда Мухол-
дан Хасауланы Абдуллахха сёлешип, 
анга барама, юч терекчик алып.

Хасау улу сакълап тура эди. Къай-
тып келебиз да, жаралы терекни 
къатында тереклени орнатыргъа жер 
къазып тебирейбиз - малтаннган 
зыгъыр бек къатыды. Къазарыкъ жер-

лерибизни башларындан суу къуюп, 
жумушатып, алай этебиз жумушубуз-
ну. Былайда бизге дери да  биреулен 
шаптал терек орнатхан эди, аны да 
чыгъарып, жардан энишге атхан ха-
парларын эшитеме.

Бир жыл да Хасауланы жашлары  
жолну бирси жанында бир ненча 

шаптал терек орнатхан эдиле. Ала,  
былтыр чагъып, жемиш да бергенди-
ле. Быйыл да  аланы жап - жашил ча-
пыракълары  тардан келген аязда  бир 
бирлерин  къагъып, кеси оюнларын 
ойнайдыла. Алагъа къарай, къууана, 
бардыла жер башында халал адам-
ларыбыз деп, ызыбызгъа тебиредик, 
жангы орнатылгъан терекчиклени да 
Аллахха аманат этип.

Аллах айтса, жууукъ заманда  ала 
да ёсерле. Алайтын ётген малчы, 
жолоучу салкъынында олтурур, же-
мишин юзюп, суусабын къандырыр.

   ЛЕЙЛУН улу Х.

Чочайланы Абдулланы къызы Зухура «Радио России» 
деген федерал учрежденияны Къабарты-Малкъарда 
бёлюмюнде ишлейди. Ол «Ислам эм жашау», «Тукъум», 
«Усталыкъ», «Юйюр жашауну ёзеги», «Малкъарны жер-
суу атлары», «Жерими адамлары», «Эл башчы бла ушакъ» 
деген эм башха радио бериулени авторуду. Бюгюннгю 
ушагъыбыз аны бла барады.

Жаралы терекни къатында

 Пятигорск шахарда «Машук-2024» 
Битеуроссей онбешинчи жаш тёлю 
форум ётерикди. Анга къатышыр 
ючюн жаш тёлюню ишлери жаны бла 
агентствону платформасында эсепге 
тюшерге тийишлиди. 

Форум 9-23 августха дери ишлерикди. 

Бу жол анга педагогика усталыкъгъа 
окъугъан эм орта профессионал билим 
берген учрежденияланы   студентлери, 
вожатыйле, блогерле, «Биринчилени 
атламлары» жамауат организацияны 
келечилери къатышырыкъдыла – битеу 
да 2 200 адам. Эсге сала айтсакъ, «Ма-

шук-2024», хар замандача, эки сменден 
къураллыкъды. Ала билим бериуге бла 
усталыкъгъа аталлыкъдыла. 

Бюгюнлюкде даражалы форумгъа 
къыралны 89 субъектинден 84-сю 
къатышыргъа сюйгенлерин билдир-
гендиле. Ол санда Донецк бла Луганск 
халкъ республикаладан эм Херсон об-
ластьдан да. Аланы асламысы Биринчи 
билим бериу сменагъа келликдиле.  

Форумгъа кимле келликлерини 
юсюнден толу хапар билирге онг бар-
ды. Сёз ючюн, эсепге алыннганланы 77 
проценти тиширыуладыла, 41 проценти 
18-24-жыллыкъладыла   эм 28 проценти 
250 мингден башлап 1 миллионнга дери 
адам жашагъан шахарланы келечиле-
ридиле.  

Форумну кезиуюнде жаш адамла 
бюгюнлюкде билим бериуню магъана-
сын, сынау халда окъутууну амалларын, 
Россейни келир заманда технологияла 
онгларын эм бу жаны бла устазны магъ-
анасын ачыкъларыкъдыла. Машукчула 
къыралны, бизнесни жанындан да эс 
бурулурча проектлери бла шагъырей 

этерикдиле. Ол санда билим бериуге, 
туризмге, миллетлени арасында бай-
ламлыкъ къураугъа, медиагъа жора-
ланнган. 

Белгиленнгенича, жаш адамла сы-
намлы экспертле бла тюбеширикдиле, 
ишлерге юйренирикдиле эм темалары 
бла байламлы сорууланы сюзерге онг 
табарыкъдыла. 

Аны бла бирге жаш тёлю заманларын 
зауукълу оздурурча да мадар этилген-
ди. Къыралны белгили артистлери жыр-
лап, тепсеп, къараучуланы кёллерин 
аллыкъдыла, мастер-классла кёргюз-
тюллюкдюле, чыгъармачылыкъ ингир-
ле ётерикдиле, Минеральные Водыни 
тийресине жолоучулукъ къураллыкъды. 
Андан сора да, миллет азыкъла бла 
сыйланырча эм макъамлагъа тынгы-
ларча онг да берилликди.    

Форумну магъанасы – тири, фахмулу 
эм таукел жаш адамланы къыйматлы 
проектлерин жашауда бардырыргъа 
болушургъады. 

КУРДАНЛАНЫ Сулейман 
хазырлагъанды.

 Машук-2024 

Фахмулула сайланадыла 

Хасауланы Абдуллах бла Османланы Хыйса.

КЪОНАКЪЛАНЫ Хасан

Саугъалау

 Итиниулюк 

Спорт

Алгъаракълада Черек районну 
жаш тёлю къаууму Долинскде «Ра-
дуга» санаторийде Белгороддан  
сабийлени жокълагъандыла. Алагъа 
тюрлю илляула, татлы ашарыкъла, 
суула, дагъыда башха затла  элтген 
эдиле. Аны бла бирге уа кеслерине 
къонакъгъа да чакъыргъандыла. 

Байрым кюн белгородчу къызчыкъ-
ла бла жашчыкъла Черек районда 
болгъандыла эмда Чирик кёлню 
жокълагъандыла. Алагъа районну 
жаш тёлю жамауат биригиую, жууа-

плы къуллукъчула да  тюбеп, аламат 
байрам къурагъандыла. Концерт 
программагъа белгородчула кеслери 
да къатышхандыла, тепсегендиле, 
ойнагъандыла.

Къонакълагъа дагъыда кёлню, 
районну юслеринден да тарых магъ-
аналы  хапарла  айтылгъандыла. 
Ахырында уа къонакъбайла аланы  
хычинле, айран бла да сыйлагъан-
дыла. 

ХОЛАЛАНЫ Марзият.

Улутхагъа – миллион сом  
Излеу-тинтиу жумушланы толтургъан 

кезиуде РФ-ни ФСБ-сыны КъМР-де 
Управлениясыны къуллукъчулары, Рос-
сейни МВД-сыны кеси къоркъуусузлукъ 
управлениясыны полициячылары бла 
бирге, РФ-ни Ич ишле министерствосуну 
Шимал-Кавказ федерал округда Баш 
управлениясыны келечисини хыйлалыгъ-
ын тыйгъандыла. 

Ачыкъланнган шарлагъа кёре, право 
низамны сакълаучусу тыш къыраллыдан 
бир миллион сом излегенди. Бу ахчагъа 
уа ол республикада законсуз тургъанын 
жашырыргъа айтханды. 

РФ-ни СК-сыны КъМР-де следствие 
управлениясы Россейни УК-сыны 159-чу 
статьясыны 3-чю кесегине кёре терслеу 
материалла ачханды. Законлагъа тий-
ишлиликде, быллай аманлыкъ этгенни 
эркинлиги 6 жылгъа дери сыйырылыргъа 
боллукъду. 

Каратени ашихара тюрлюсюн-
ден Ташкентде Азияны чемпио-
наты бардырылгъанды. Анга 12 
къыралдан 450 спортчу къатыш-
хандыла.

Даражалы эришиуде Россейни 
жыйымдыкъ къауумуну санында 
жерлешибиз Темуккуланы Ахмат 
сермешгенди. Ол, битеу тюбеши-
улерин да хорлам бла бошап, 75 
килограмм ауурлукъ къауумда 
алтын майдалны алгъанды. Ан-
дан сора да, Ахматха «Эришиуню 
эм иги спортчусу» деген ат да 
берилгенди. 

Чемпионну тренер Мурат Са-
банчиев юйретеди, ол кеси да 
кубокда эм иги рефериге санал-
гъанды.

КУЛЬЧАЛАНЫ Зульфия.

Озгъан шабат кюн был-
тыргъы окъуу жылда бар-
гъан эришиуледе хорлагъ-
анланы саугъалау тюбеши-
уге Нальчикни Курорт за-
лына кёп халкъ жыйылгъан 
эди: элледен, шахарладан, 
битеу да республиканы окъ-
уу юйлеринден махтаугъа 
тийишли сабийле, аланы 
устазлары, ата-аналары, 
бир-бирле уа юйюрлери бла 
да келгендиле. КъМР-де 
устазланы профессионал 
усталыкъларын кётюрюу 
арасындан Людмила Лоб-
жанидзе бла Галина Патру-
шева, Нальчик шахарны 
жер-жерли администра-
циясыны Билим бериу де-
партаментинден Людмила 
Тлиашинова да келгендиле 
сабийлени кёллерин кё-
тюрюрге, алагъа алгъыш 
этерге.

Алай бла адабият бла 
байламлы эришиуледе 
хорлагъанлагъа аталгъан 
байрам къууанчлы халда 
баргъанды. Аны музейни 
директору Теммоланы Фа-
ризат ачханды. Ызы бла 
«Заман» газетни бёлюмю-
ню редактору, жазыучу Ос-
манланы Хыйса ыразылыкъ 
эм алгъыш сёзюн айтхан-
ды. Аны кёлю кётюрюлюп 
эди. Сылтауу – эришиулеге 
къатышхан жашчыкъла 
келип, уллу кишилеча, аны 
къолун тутуп саламлашхан-
дыла, ана тилибизде хапар 
соргъандыла.  Мен аны 
ангылайма, андады этил-
ген ишлени барысыны да 
къыйматы – тилни, адетни 
билиуден башланады хал-
къыбызгъа, журтубузгъа 
сюймеклик, къайгъырыу-
лукъ да. Хыйса Лейлунович 

сабийлеге таматала алагъа 
ышаннганларын, ала бизни 
тамблагъы кюнюбюзню 
иелери боллукъларын да 
айтып, аланы устазларына, 
ата-аналарына, бу ишлени 
къурап айланнганлагъа, 
битеу да ары келгенлеге 
тутхан ишлеринде жети-
шимле, хорламла, саулукъ, 
мамырлыкъ тежегенди. 

Ызы бла концерт про-
грамма баргъанды. Анда 
да сабийле жырлагъан-
дыла. Ол, Лорина Силыч 
айтып, «Россия» деген жыр 

бла башланнганды. Ызы 
бла «Тальяночка» деген 
халкъ сюйген жырны Ели-
завета Кунижева айтханды. 
Аны бла бирге аны зал да 
къайтаргъанды.  А ллай, 
башхала да къошулгъан 
жырладан бири уа «Катю-
ша» эди. Бу халкъ сюйген 
жырны Даниза Каширгова 
айтханды. Дагъыда Ата 
журтха аталгъан жырланы 
орус, малкъар, къабарты 
тилледе Теммоланы Да-
лия,  София Мажагова, 
Даяна Шериева, Самир 

Гуляжинов эм башхала айт-
хандыла. Бирча кийиннген 
ариу къызчыкъла, омакъ 
жашчыкъла да «Рирара» 
атлы вокал студиягъа жю-
рюйдюле.   А ланы анда 
Аслан бла Ирина Лиевла 
юйретедиле. Ала концерт 
программаны ахырында 
СВО-да  т ургъан  ётгюр 
жашлагъа – Ата журтну 
сейирлерин къоруулагъан-
лагъа атап, «Жашагъыз!»  
деген жырны айтханда, 
жигитлеге намыс этип, зал 
ёрге къопхан эди.  

Ол кюн анда дагъыда бир 
къууанчлы иш болгъанды 
– вокал студиягъа жюрю-
ген сабийлени устазлары 
Ирина Лиеваны туугъан 
кюню бу къууанчлы кюнн-
ге тюшюп, аны сабийле, 
ата-анала да сахнада ал-
гъышлагъандыла.  Жаш 
жырчыла устазларын тёге-
рекден алып, къалай къу-
чакълагъанларын кёрген 
ийнанырыкъ эди – устазгъа 
ыразылыкъ бир заманда 
жерин тас этерик тюйюл-
дю.

Андан сора къууанчлы 
жыйылыуну экинчи, ким-
ни да къайгъы этдирген, 
ышандыргъан кесеги – мах-
тау къагъытланы бериу 
башланнганды. Аланы са-
бийлеге Османланы Хыйса, 
Людмила Тлиашинова бла 
жазыучу, поэт Мусукаланы 
Сакинат, «Алан» биригиуню 
келечиси Этчеланы Муза-
фар бергендиле.  

КЕРТИЛАНЫ Сакинат.

Ахшы тёрелерибизни сакълай
Белгилисича, Нальчикде Малкъар халкъны политика репрессияланы кезиуле-

ринде жоюлгъанларына аталгъан мемориал музейде ёсе келген тёлюлени па-
триот сезимде юйретир ючюн кёп ишле этиледиле.   Мечиланы Кязимни чыгъар-
мачылыгъына жораланнган «Адам болургъа къарыуубуз жетишген къадарда, 
биз жер юсюнде халкъ болгъанлай къаллыкъбыз», белгили поэтле Къулийланы 
Къайсыннга бла Алим Кешоковха аталгъан «Къайсын бла Алим: биз тау жырны 
эки къанатыбыз» деген конкурсла уа тёрели болуп къалгъандыла. 

Жерлешибиз – алчыланы санында

УФСБ

Хыйлачылыкъ

Ангылатыу

Арбазлада – 
«къоркъуусуз айрыкамла» 

Элбрус районда полициячыла бла жа-
мауат биригиулени келечилери кёп къат-
лы юйлени арбазларында «къоркъуусуз 
айрыкамла» къурагъандыла. Ангылатыу 
жумушлагъа таматала, сабийле да къо-
шулгъандыла.

Ушакъланы кезиуюнде къырал автоин-
спекторла къоркъуусуз бауланы хайыр-
ланыуну юсюнден айтхандыла. Дагъыда 
сабийлени жюрютгенде къоркъуусуз шин-
тикчиклени къалай сайларгъа кереклисин 
да ангылатхандыла.   

- Сабий шинтикчикден эсе ананы къо-
юнунда сакъланырыкъ  суннганла жан-
гылгъан этедиле. Жолда аварияда ананы 
къолундан ычхынып, бютюнда уллу хата 
тюшерге боллукъду,-деп ангылатхандыла 
къырал автоинспекторла.

Тюбешиулени ахырында полициячыла 
таматалагъа жолда жюрюуню жорукълары 
бла китапчыкъла бергендиле эмда аланы 
сакъларгъа чакъыргъандыла.

ТИКАЛАНЫ Фатима хазырлагъанды. 

Ийнаннганла энтта табыладыла
Нальчикни бла Прохладныйни инсанла-

ры, хыйлачыланы ётюрюклерине ийнанып, 
мюлклерин тас этгендиле. 

Быйыл 3 майда Нальчикде УМВД-гъа 
25-жыллыкъ къыз тарыкъгъанды. Аны 
айтханына кёре, ол Интернетде машинагъа 
керекле  сатылгъанларыны юсюнден бил-
дириуню кёргенди. Аны иеси бла келишип, 
анга 75 минг сомну ашыргъанды. Алай 
ахчаны ётдюргенлей, билдириуню басма-
дан кетерип, аны иеси телефонун ёчюлтюп 
къойгъанды. 

Прохладныйден 64-жыллыкъ тиширыу 
а анга сёлешген жалгъан полициячыгъа 
бла банкны келечисине ийнаннганды. 
Аманлыкъчыла тиширыуну атына ким эсе 
да кредит алыргъа кюрешеди, деп алдагъ-
андыла. Бу аманлыкъны этерге банкны 
келечилери болушханларын айтып, аланы 
ачыкъларгъа тилегендиле. Аны ючюн а 
банкдан ахчаны алып, аны «къоркъуусуз 
счётха» салыргъа керекди, деп юйретген-
диле.  Айтханларын этип, тиширыу анга 
белгили этилген счётха 1,393 миллион со-

мну ётдюргенди. Ахча аманлыкъчылагъа 
тюшгенлей, ала телефонларын ёчюлтюп 
къойгъандыла. 

Бу шартла бла байламлы уголовный 
ишле ачылгъандыла. 

 Хурметли жамауат, республиканы 
право низамны сакълаучулары банкланы 
«къоркъуусуз счётлары» болмагъанларын 
эсгертедиле. Финанс организацияланы 
келечилери, полициячыла да ахчаны 
сакълар ючюн бир счётдан башхасына  
кёчюрюрге керекди деп, бир заманда да 
айтырыкъ тюйюлдюле. 

- Сизге алай этерге керекди, деп сёлеш-
селе, телефонну салып, бу шартны юсюн-
ден право низамны сакълаучулагъа билди-
ригиз. Дагъыда Интернетде учуз багъасы 
бла сатылгъан затны кёрсегиз, ишекли 
болугъуз. Ахчаны товар келгинчи ашыр-
сагъыз, ахчасыз, сатыусуз да къалыргъа 
къоркъуу уллуду,-деп билдиргендиле бизге 
КъМР-де МВД-ны пресс-службасындан.

Патриот сезимни кючлеу сабийликден 
башланады. Бусагъатда уа ол жаш тёлюню 
тюз ниетде айнытыууну эм магъаналы бор-
чуду. Ата журтуна, туугъан жерине сюйме-
клик да гитчеликден жюрекге сингнген ни-
замды. Лашкутада жашагъан Курданланы 
Шарапийни жашы Рашит бусагъатда А.В. 
Хрулёв атлы мюлк-техника жалчытыу аскер 
академияны экинчи курсунда окъуйду. 

Гитчелигинден окъуна аны аскерчиликге 
терен сюймеклиги болгъанды. Башланнган 

классланы бошагъандан сора, кадет корпусда 
окъургъа сюйгенин атасына бла анасына бил-
диргенди. Алай ол жыл, нек эсе да, ары алыу 
болмагъаны ючюн киралмагъанды. Жашны 
аппасы бла аммасы да артыкъ ыразы тюйюл 
эдиле сабийни гитчелей башха элде  юйюрюн-
ден узакъ болуруна. 

Алай эте, Рашит абадан класслагъа жетгенин-
де уа, аскер усталыкъны сайларыгъына ишексиз 
эди.  Онбиринчи классда  къыстау хазырланыуну 
ызындан болуп, орус тилден, математикадан 
бла физикадан  билимин кючлей башлагъанды. 
Ким биледи, сабийликден келген умутуна керти-
чилигине атасыны къарындашындан туугъанны 
Санкт-Петербургда аскер академияны бошап 
келгени да юлгю болгъан болур эди. 

Алай бла буруннгу жыл ол  къагъытларын 
ары  берип, ахшы хапар эшитир умутлу эди. 

Къууанчлы хапар да кесин кёп сакълатмады. 
Алай бла академияны курсанты болгъаны Ра-
шитни бек насыплы этген эди. Керти да, адам 
муратына жетер ючюн, жаланда кёл салып, 
кесин аямай ишлерге керек болгъанына  жаш  
кеси шагъат болгъанды. 

Окъууда халы бек аламатды. Казарма болум-
да жашагъанлары себепли, хар кюнлери да 
командирлери бла къаты байламлыкъда ёте-
диле.  Атасына бла анасына уа къуруда махтау 
келеди. Ариу къылыкълы, эр киши сезимли, 
низамлы жашны анда да энчи белгилейдиле, 
ариу кёредиле. Абаданлагъа намыс бере билиу 
– ол адамны къылыгъыны бир энчилиги болады. 
Энди башха миллетлени араларында да  таулу 
жаш кесини намыслылыгъы бла тенглерине да 
ариу юлгю болгъанды.

Дерслени юсюнден а жаланда черчениядан 
бираз къыйналгъанын айтыучуду. Ол да,  

баям, аны  школда энчи дерс болуп бардырыл-
магъаны ючюн болур алай. Башха ызлада ол  
арталлыда къыйналмайды. Рашит сабийликден 
юй жумушлагъа къолу ариу юйреннгени себеп-
ли, не  иш да анга ауур кёрюнмейди. 

Беш жыл окъуп бошагъандан сора, академия 
кеси ишге ашырыргъа керекди. Ол а,  бир жаны 
бла, бек аламат онгду. Бусагъатда не бийик би-
лим  алсала да, ишге киралмай, кёп жаш адам 
къыйналады. Рашит буюрулгъан жеринде да 
беш жылны ишлегенден сора, андан ары граж-
дан усталыкъда ишлеригин неда  аскерчиликде 
къаллыгъын  кеси сайларыкъды. Автомобильле 
жаны бла инженер-техник боллукъду, ол уста-
лыгъ а къайда да сурамлыды,

Быллай усталыкъны сайлап, окъуугъа кирир 
ючюн, спортда иги жетишимлери, эсеплери 

да болургъа керекдиле. Жаш да школ зама-
нындан окъуна бокс бла къыстау кюрешгенди. 
Кёп тюрлю-тюрлю даражалы эришиуледе  алчы 
жерлеге тийишли болгъанды. Махтау къагъыт-
лары, кубоклары да кёпдюле. Окъуугъа кирир-
ден алгъа уа, спортну бу тюрлюсюнден мастерге  
кандидат  болгъанды. Ол жетишим академияда 
да сыйлы кёрюледи. Анда да  Курдан улу жарау 
этиуюн тохтатмай кюрешеди, бусагъатда кючюн 
тутушууда сынайды. Таулу жашны хунерин кё-
рюп, тышындан тренерле академияны тамата-
ларындан  аны  чекден тышында жарау этерге 
жиберип турурларын тилегендиле да, энди аны 
аллай аламат онгу да барды. Бусагъатда  ака-
демияны жыйымдыкъ къауумундады. 

Рашитни анасы Лейля  баласыны атламла-
рына бек къууаннганын уяла-уяла айтады: 

«Алыкъа аллай уллу жетишимлеге жетмеген 
эсе да, итиниую болса, биз да хар жаны бла 
билеклик этерге хазырбыз. Бек алгъа  элли-
лерибиз, танышларыбыз да бу къыйын за-

манда юйде тыйыгъыз,  деген эдиле. Кесим 
да къоркъа башлагъан эдим ол кезиуде, алай 
сабийни  сайлауундан тыяргъа болмадыкъ. Бу 
эки жылны ичинде Рашитни кеси аллына жашау 
этерге юйреннгенин эслейме. Тизгиннге бек 
сакъ болгъанды гитчелигинден да. Аппасы Му-
хадинни  бла аммасы Залихатны юйретиулери 
эди ол. Аланы анда къыйынлары бек уллуду,  ол 
дуниялары жарыкъ болсун. Кёп акъыл сёзлерин 
эшитгенди. Ала хар заманда да намыслы, адеп-
ли болургъа унутмазын тилегендиле». 

Рашит гитче  къарындашлары Алимге бла 
Расулгъа аламат юлгюдю. Таулу жашыбыз, 
окъууун жетишимли бошап, сайлагъан уста-
лыгъында атын иги бла айтдырлыгъына биз да 
ишексизбиз. 

ТЕМУККУЛАНЫ Асият.

Аскерчилик – 
жашлыкъдан 
мураты

 Къонакъбайлыкъ

Белгородчула – 
Чирик кёлню жагъасында

Батчаланы Бэла. 

Къабарты-Малкъарны 
жамауатына уллу бушуу 
с ы н а р г ъ а  т ю ш ге н д и , 
94-жыллыгъында респу-
бликаны эм абадан жур-
налисти Задин Матанович 
Маремов дуниясын алыш-
ханды.

Ол 1930 жылда Чегем 
районну Нартан элинде 
туугъанды. Къабарты-Мал-
къар къырал пединститут-
ну бошагъандан сора, 1959 
жылда Урванны районла 
аралы «Коммунист» газе-
тинде (бусагъатда «Маяк-
07») фотокорреспондент 
болуп ишин башлагъан-
ды.  Ызы бла аны эл мюлк 
бёлюмюне таматалыкъ 
этгенди, редакторну орун-
басары болгъанды. 1972 
жылда аны Чегем районну 
«Красное знамя» газетини 
(бусагъатда «Голос Че-
гема») баш редакторуна 
салгъандыла. Жыйырма 
жылдан артыкъны тамата-
лыкъ этгенди Задин Мата-
нович анга, ол бир ненча 
тёлюню сюйген изданиясы 
да болгъанды. 

М а р е м о в  с а й л а г ъ а н 
ишине кертичилиги, къы-
лыгъыны къатылыгъы, 
салыннган борчну толту-
рургъа итиниулюгю, иш 

кёллюлюгю эмда адам-
лагъа сакъ болуу бла ай-
ырмалы эди. Урушну, жер-
лешлерини, туугъан элини 
юслеринден жюзле бла 
публикацияланы автору 
З.М.Маремовха мадани-
ятда, муниципалитетни 
социал-экономикасын ай-
нытыуда жетишимле сей-
ир болгъандыла.

1962 жылдан башлап 
Россейни Журналистле-
рини союзуну келечиси, 
энчи сюйдюмлю инсан 

Задин Матанович кесин 
толусунлай сюйген ишине 
бергенледен эди. Иши кё-
плюгюне да къарамагъан-
лай, жаш журналистле бла 
байламлыкъ жюрютюрге 
да онг тапханды, ол алагъа 
огъурлу юйретиучю эм на-
сийхатчы эди.

З.М. Маремовну жети-
шимлери да тийишлиси-
ча белгиленнгендиле. Ол 
КъМАССР-ни Баш Сове-
тини Сыйлы грамотасы, 
«Уллу Ата журт урушда 
жигер уруннганы ючюн», 
«Жигер уруннганы ючюн. 
В.И. Ленин туугъанлы 100 
жыл толгъанына жора-
ланнган» майдалла бла 
саугъаланнганды, Къа-
барты-Малкъарны Жур-
налистерини союзуну пре-
миясыны лауреаты бол-
гъанды, Нартанны сыйлы 
инсаны эди. 

Задин Матанович Маре-
мовну юсюнден жарыкъ 
эсгериуле аны таныгъан 
адамланы жюреклеринде 
ёмюрлеге сакъланырыкъ-
дыла.

Бушуу

МАРЕМОВ Задин Матанович

КъМР-ни Маданият министерствосу, КъМР-ни 
Журналистлерини союзу, «КъМР-Медиа» ГКУ. 

Чегем муниципал районну администрациясы эмда 
жер-жерли самоуправлениясыны совети. 


